
INTRODUZZJONI

IĊ-CHAIRPERSON (Onor. Jo Etienne Abela): Nilqagħkom għal din il-11-il laqgħa tal-Kumitat Permanenti għall-Affarijiet t’Għawdex. Nilqa’ lil kull min qed isegwina online fuq is-sit elettroniku tal-Parlament, kif ukoll lil dawk it-telespettaturi li se jkunu qegħdin isegwu x-xandira ta’ dan il-kumitat fuq l-istazzjon televiżiv tal-Parlament. 

B’referenza għall-aġenda li tqassmet lilkom nhar it-Tnejn 13 ta’ Novembru, l-għan ta’ din il-laqgħa huwa sabiex niddiskutu t-trattament u riabilitazzjoni mill-użu tad-droga f’Għawdex. Bħala introduzzjoni għal dan is-suġġett qed nistieden lis-Sur Noel Xerri, Kap Eżekuttiv tal-Fondazzjoni OASI, li huwa akkumpanjat mis-Sur Chris Theuma, Administrative and Project Executive tal-istess OASI. Wara l-introduzzjoni tagħkom dwar is-suġġett, il-membri hawn preżenti jkunu jistgħu jagħmlu l-kummenti jew mistoqsijiet tagħhom. Għaldaqstant, sakemm m’hawnx xi affarijiet oħra jew xi punti li tixtiequ tqajmu, se nibdew din il-preżentazzjoni.


DISKUSSJONI DWAR IT-TRATTAMENT U RIABILITAZZJONI MILL-UŻU TAD-DROGA F’GĦAWDEX

IĊ-CHAIRPERSON: Is-Sur Noel Xerri.

IS-SUR NOEL XERRI: Grazzi tal-istedina. Huwa unur għalina li nkunu hawn u nagħtu l-preżentazzjoni tagħna. Ngħaddi lill-Kumitat:

Dok 6: Powerpoint presentation intitolata ‘‘Oasi Foundation’’

Dok 7: Dokument intitolat ‘‘Annual Report 2022’’

Dok 8: Dokument intitolat ‘‘ It-tfal u l-addiction’’

Jien ħsibt li l-ewwel nagħti introduzzjoni qasira tal-Fondazzjoni, imbagħad ngħaddi għas-sitwazzjonijiet u ċ-ċirkostanzi li qegħdin inħabbtu wiċċna magħhom fix-xogħol tagħna ta’ kuljum. 

L-OASI ilha mwaqqfa mill-1991 u din is-sena ċċelebrajna t-32 sena anniversarju tal-Fondazzjoni. Għal min ma jafx, il-Fondazzjoni hija awtonoma u m’għandha x’taqsam ma’ ħadd fit-tmexxija tagħha, la mal-Gvern u lanqas mal-Knisja. Is-servizzi tagħha huma b’xejn għal dawk il-persuni li jirrikorru għandna, però naturalment il-ġbir ta’ fondi dejjem jibqa’ sitwazzjoni diffiċli. Ix-xogħol tal-Fondazzjoni qisu jinqasam fi tnejn. Għandna s-sezzjoni tal-prevenzjoni, fejn nagħmlu xogħol fl-iskejjel u fil-parroċċi, nagħtu informazzjoni, inqajmu kuxjenza u għarfien fil-komunitajiet u fuq il-postijiet tax-xogħol. Bħalissa għaddejjin b’xogħol intensiv f’għajnuna lil organizzazzjonijiet oħra, kemm NGOs u kif ukoll intrapriżi privati f’dak li għandu x’jaqsam ma’ policies rigward l-użu ta’ sustanzi, b’mod partikolari tal-kannabis, għax il-liġi l-ġdida qajmet diversi diffikultajiet, f’ċerti partijiet iktar minn oħrajn. 

Nagħmlu wkoll xogħol ta’ kuxjenza soċjali permezz ta’ attivitajiet, konferenzi, eċċ. Dan l-aħħar kellna l-Cup Run li attendew għaliha iktar minn 200 parteċipant. Jekk il-Bambin irid, fit-30 ta’ Diċembru beħsiebna naqbżu l-baħar u l-istedina hija miftuħa għal kulħadd, inkluż għalikom. 

Għandna wkoll is-sessjoni tat-terapija li forsi hija l-iktar waħda li tiġbed riżorsi tal-Fondazzjoni. Aħna m’għandniex x’naqsmu ma’ sustanzi, imma l-iskop tagħna hu li nindirizzaw il-vizzji. Naraw x’inhuma dawk il-fatturi li qed jimbottaw lill-individwu biex juża s-sustanzi jew imur għal-logħob tal-ażżard jew għal forom ta’ vizzji oħra bħall-internet, il-midja soċjali, eċċ. Il-filosofija tagħna hija mibnija fuq 12 steps. Hija filosofija li oriġinat fl-Istati Uniti, però hija mifruxa mad-dinja kollha. 

Il-ġimgħa l-oħra kien hawn konferenza internazzjonali tan-Narcotics Anonymous (NA) f’lukanda qrib il-Belt li fiha pparteċipaw ’il fuq minn 300 persuna li ġew minn barra l-Kontinent biex jaqsmu l-esperjenzi tagħhom. Huma ġew iżuruna f’Għawdex ukoll fejn għamlu xi laqgħat.

Is-servizzi tagħna jinqasmu fi tnejn. Għandna s-servizzi fil-komunità, fejn persuni jiġu permezz ta’ appuntamenti u jkomplu r-rutina normali tagħhom ta’ kuljum. Għandna wkoll is-servizzi residenzjali, fejn persuni jiġu jagħmlu ftit taż-żmien magħna, imbagħad inkomplu nsegwuhom fil-komunità. Il-filosofija tagħna mhijiex li niżolawhom mis-soċjetà għal tul ta’ żmien. Iktar ma l-perjodu jkun qasir, aħjar. Jiddependi miċ-ċirkostanzi tal-individwu. Isiru assessments biex nidentifikaw il-bżonnijiet soċjali, psikoloġiċi u mediċi tal-individwu biex imbagħad inkunu nistgħu nfasslu pjan. 

Bħala self help groups, diġà semmejt l-NA u se nsemmi wkoll l-Alcoholics Anonymous (AA) li għalkemm m’għandhomx x’jaqsmu magħna b’mod uffiċjali, aħna nappoġġjawhom ħafna għax huma qegħdin jagħmlu xogħol tajjeb ta’ kura kontinwa b’mod volontarju li huwa effettiv, huwa pprovat li jaħdem u ma jiswiex flus. 

Se nagħti stampa ta’ x’rajna fl-2022. Se nitkellem fuq il-figuri u se nittratta mhux biss l-aspett tad-drogi li jintużaw, imma wkoll ta’ minn fejn kienu ġejjin dawn il-persuni. Fl-2022 ttrattajna madwar 212-il każ, u hawn qed neskludi l-familja tal-indivdwi. Aħna ma nħarsux biss lejn l-individwu, għax il-vizzji ma jaffettwawx lill-individwu biss, imma lill-familja u lis-soċjetà kollha kemm hi. 88% tal-każijiet kienu Maltin u Għawdxin u 12% kienu barranin. Iktar ma jgħaddi ż-żmien, qegħdin naraw li din il-figura qed tiżdied.

Se nsemmi t-tip ta’ drogi li avviċinawna bihom. Kważi 41% tal-persuni kellhom problemi ta’ alkoħol u kien hemm iktar minn 44% bi problemi ta’ kokaina u crack cocaine, li hi kokaina bħala trab. Il-maġġoranza tal-persuni li avviċinawna kellhom problemi ta’ kokaina, imbagħad wara jiġu l-problemi tal-alkoħol. Ta’ min isemmi li meta tħares lejn persuni li għandhom problema ta’ kokaina, ħafna minnhom jaħsbu li l-problema hija l-kokaina, però x’ħin tinżel iktar fil-fond tibda tinduna li mal-kokaina hemm problemi ta’ alkoħol. Ġeneralment, il-problema tal-kokaina tkun oriġinat mill-alkoħol. Naturalment, aħna nesiġu li jkun hemm astinenza totali. Punt interessanti huwa li l-persuni li talbu l-għajnuna fir-rigward ta’ kannabis kienu kważi 6%, jiġifieri rajna tnaqqis mis-snin ta’ qabel, għax fl-2020 kellna 12% u fl-2021 kellna 10%. Sfortunatament, fl-2022 kellna biss 6% li talbu l-għajnuna. Forsi wara nkunu nistgħu niddiskutuha. Bħala gender, 79% kienu irġiel u 21% kienu nisa. 64% tal-persuni kienu residenti Malta u 36% huma residenti Għawdex. Forsi nsejt insemmi fil-bidu li s-servizzi tagħna huma miftuħin għall-Għawdxin, għall-Maltin u llum il-ġurnata qegħdin javviċinawna persuni barra minn xtutna. Il-maġġoranza tal-persuni li talbu l-għajnuna kienu ta’ bejn 26 u 35 sena, imbagħad kien hemm ukoll ta’ bejn 36 u 45 sena. Ta’ dawk l-etajiet jibqgħu jaqgħu. Ta’ min isemmi li l-maġġoranza tal-persuni li talbu l-għajnuna tagħna bdew jabbużaw mis-sustanzi minn meta kellhom bejn 12 u 14-il sena. Ġeneralment, is-sustanzi li jirreferu għalihom huma l-alkoħol u l-kannabis, li jibdew jesperimentaw bihom. Fil-fatt l-istudji juru li iktar ma’ bniedem jibda jesperimenta ta’ età żgħira, iċ-ċans li jiżviluppa vizzji huwa ikbar. 63% minnhom spiċċaw l-edukazzjoni sekondarja u 15% spiċċaw l-edukazzjoni universitarja. Fil-fatt, dan l-aħħar qed naraw żieda fin-nies li jitolbu l-għajnuna li jkunu f’ċerti professjonijiet f’kull faxxa. Kellna persuni li għandhom kwalifiki fil-mediċina, fl-edukazzjoni, fil-liġi, eċċ. S’issa għadna ma ltqajniex ma’ qassisin. Kellna wieħed, imma għax kien qed jagħmel il-programm tal-OASI. 

Hawnhekk għandi lista ta’ rakkomandazzjonijiet li xtaqt ngħaddihielkom, imma ma nafx għandix ngħaddihom. Jien naħseb li qegħdin niffaċċjaw kultura fejn qegħdin ngħidu li tista’ tuża ċerti tipi ta’ drogi, mhux hawn Malta biss, imma fl-Ewropa wkoll. 
Inċidentalment, il-ġimgħa l-oħra ħareġ ir-Rapport tal-European Monitoring Centre for Drugs and Drug Addiction (EMCDDA) flimkien mal-Europol fejn enfasizzaw li s-swieq tal-kannabis b’mod legali u b’mod underground qegħdin jikbru. Għalkemm forsi aħna nagħmlu enfasi fuq il-kokaina għax naraw li l-kokaina qed tagħmel ħafna ħsara, is-swieq tal-kannabis huma kbar. Fl-Ewropa huwa stmat li huma €11.4 biljun bħala negozju. Il-kultura li qed nippromwovu li d-drogi jistgħu, b’xi mod, ikunu rikreazzjonali qed tagħmel ħafna ħsara. L-istigma għal dawk il-persuni li għandhom problemi ta’ droga qiegħda hemm u din hija l-iktar faxxa ta’ persuni li jiffaċċjaw stigma. Dawk li għandhom problemi ta’ saħħa mentali ma jiffaċċjawx stigma daqskemm jiffaċċjaw persuni li għandhom problemi ta’ drogi. Dan juruh l-istudji u mhux qed ngħidu jien. 

Suġġeriment li nitlobkom tressqu huwa jekk huwiex possibbli jiġi emendat l-artikolu 338(ff) tal-Kodiċi Kriminali biex, apparti l-alkoħol, jinkorpora fih sustanzi bħad-drogi kannabis, eċċ. Dan jgħid li persuni li qegħdin taħt l-effett tal-alkoħol għandhom jiġu arrestati sakemm jiġu f’sikkithom u m’għandhomx jitħallew ikunu responsabbli ta’ tfal u bhejjem sakemm ikunu qegħdin taħt l-effett. 

Ma rridux inħarsu biss lejn il-problema tad-droga, imma wkoll lejn il-problema tal-alkoħol, għax l-alkoħol qed jikkawża ħafna ħsara, u addictive behaviours oħrajn bħal-logħob tal-ażżard u l-midja soċjali. Ma nafx intomx konxji li l-Gvern taċ-Ċina ordna li t-tfal taħt is-16-il sena jintfewlhom il-mobile u l-internet wara l-10.00 p.m. Daqshekk hija estensiva l-problema u dan qed jaffettwa l-komunikazzjoni, eċċ. M’hemmx għalfejn ngħallimkom jien. Meta qegħdin nitħaddtu fuq is-saħħa mentali u d-dijanjosi doppja m’għandniex inħarsu biss lejn il-kwestjoni tas-saħħa mentali u meta qegħdin nitħaddtu fuq drogi rikreattivi rridu naraw kif qegħdin jimpattaw is-saħħa tal-poplu tagħna. 

Is-self-help groups huma importanti. Iktar ma nagħtu vuċi lil dawn il-persuni biex huma stess jgħinu lilhom infushom, iktar hemm ċans li jimxu ’l quddiem. Forsi ta’ min isir studju – safejn naf jien, hawn Malta għadu ma sarx wieħed – dwar kemm qed tqum l-ispiża tal-użu tas-sustanzi lill-pajjiż u kemm ħerġin flus barra mill-pajjiż li huma relatati mal-użu tad-drogi bħall-kokaina u l-kannabis. Il-problema tal-eroina niżlet ħafna.

Huwa tajjeb li jkun hemm taħriġ għall-frontliners bħall-pulizija, infermiera, għalliema, eċċ. Bħalissa għaddejjin b’kampanja sħiħa mal-iskejjel t’Għawdex, b’mod partikolari l-iskejjel sekondarji, biex l-għalliema jiftħu iktar għajnejhom u jaraw x’qed jiġri fl-użu tad-drogi u fl-użu ta’ armi li qed jidħlu fl-iskejjel tagħna. Irridu nħarrġu wkoll lill-mexxejja, managers, eċċ., li jkunu qegħdin fuq il-post tax-xogħol. Dawn imorru l-Università, imma dwar vizzji u użu ta’ sustanzi ma tantx ikollhom taħriġ. Biss, biss, f’suġġetti bħall-psikoloġija, social work, eċċ., ftit ikollhom lezzjonijiet meta tqis li dawn is-suġġetti qed jimpattaw il-ħajja tagħna b’mod estensiv. 

M’għandu jkun hemm l-ebda tolleranza għal dak li għandu x’jaqsam ma’ persuni li qegħdin f’ċerti professjonijiet fir-rigward ta’ użu ta’ sustanzi u ta’ alkoħol. Ma naħsbux li huwa biżżejjed li jkun hemm l-etika professjonali. Ta’ min jiġbor statistika dwar kemm hemm inċidenza ta’ drogi f’dak li għandu x’jaqsam ma’ vjolenza domestika. Jien għamilt ir-riċerka tiegħi u, safejn naf jien, jirriżulta li m’hemm l-ebda żamma ta’ statistika f’dan ir-rigward.

Fejn tidħol kollezzjoni ta’ data dwar family members’ safety - u se nerġa’ mmur għall-użu ta’ drug induced violence - sinċerament inħoss li ċerti omiċidji u femiċidji setgħu faċilment jiġu evitati kieku ħarisna iktar lejn il-problema tas-sustanzi. Ma jfissirx li jsiru ċerti atti għax ikun hemm l-użu tas-sustanzi biss, però l-użu tas-sustanzi qed iżid l-inċidenza, qed iżid ir-riskju u qed ipoġġi lill-persuni f’sitwazzjonijiet li jikkommettu ċerti reati. Allura, kieku aħna nkunu iktar għaqlin u kawti f’dawn is-sitwazzjonijiet, nemmen li ċerti sitwazzjonijiet stajna u nistgħu nevitawhom.

Regular general population data collection on drug use. Il-professjonisti ma jissottomettux data. Naħseb li iktar ma jkollna data f’dak li għandu x’jaqsam ma’ sustanzi, iktar ikun jista’ jkollna stampa ta’ x’qed jiġri. Safejn naf jien, fiċ-ċensiment li jmiss għandhom jistudjaw dan, imma nemmen li s-sitwazzjoni qed tinbidel tant malajr li għaxar snin ma jsegwux.

Domestic Violence and drug use data. Bħalma għedt, mhijiex tinġabar data f’dak li għandu x’jaqsam mal-inċidenti tat-traffiku u l-użu tad-droga. La qiegħed f’dan il-Kumitat, ta’ min isemmi li l-Isptar Mater Dei qed jiġbru data ta’ kemm qed jidħlu nies bi problemi ta’ drogi fil-Casualty Department, però f’Għawdex dik id-data ma tinġabarx. Forsi f’Għawdex ma jidħlux persuni! Issa qed inkun sarkastiku.

L-iktar punt importanti huwa l-volontarjat. Huwa importanti li nkomplu nsaħħu l-volontarjat u ma jfissirx li biex insaħħu l-volontarjat irridu nħallsu lill-voluntiera. Waħda mill-affarijiet li tweġġagħni hi li fis-settur tal-edukazzjoni norbtu l-volontarjat mal-marki akkademiċi. Il-volontarjat huwa pilastru importanti fis-soċjetà li forsi ma jidhirx. Jien inħoss li bħala Fondazzjoni li hija di natura organizzazzjoni volontarja, kieku m’hemmx dak l-aspett volontarju, kieku ma naħsibx li din il-Fondazzjoni għadha fuq saqajha. Huwa importanti ħafna li s-soċjetà tagħna jkollha strutturi sħaħ fil-volontarjat. Mexjin ’il quddiem u ma rridx ninstema’ kritiku, anzi nemmen li kien hemm żminijiet fejn konna qegħdin niffaċċjaw diffikultajiet, imma llum il-ġurnata mexjin ’il quddiem. Xorta huwa tajjeb li bħala l-ogħla istituzzjoni tal-pajjiż tagħmel iktar enfasi fuq il-volontarjat. 

IĊ-CHAIRPERSON: Grazzi Sur Xerri. Sur Theuma, trid tgħid xi ħaġa qabel ma nibdew nistaqsu?

IS-SUR CHRIS THEUMA: Jien m’għandi xejn x’inżid ma’ dak li qal is-Sur Xerri.
IĊ-CHAIRPERSON: Mela ħalli nibda jien, L-ewwel nett, grazzi talli ġejtu u, għan-nom tal-kollegi tiegħi, nixtieq nirringrazzja lilkom li intom il-front ta’ Fondazzjoni li, kif għedtu intom stess, ilha mwaqqfa għal ħafna snin u tagħmel ħafna ġid. Tlift xi biċċiet mill-preżentazzjoni, allura forsi tgħinuni daqsxejn. Intom taħsbu li kulma jmur qegħdin jonqsu jew jiżdiedu r-referrals? Żgur li għandkom statistika. It-trend tal-etajiet rajtha, granted. Li jdejjaqni huwa t-tibdil. Irrid inkun naf jekk għandkomx informazzjoni dwar jekk it-trend li qed jiżdiedu r-referrals hijiex inġenerali, jekk hux qed jiżdiedu r-referrals; għandkomx waiting list serja biex tgħinu lin-nies u jekk hemmx trend fl-etajiet; jekk taħsbux li l-etajiet qed jiżdiedu, qed jonqsu jew qed jikbru fl-etajiet kollha. 

IĊ-CHAIRPERSON: Is-Sur Noel Xerri.

IS-SUR NOEL XERRI: Meta qegħdin nitħaddtu fuq referrals, dawn qed jiżdiedu. Il-ġimgħa ta’ qabel kellna għaxar persuni li għamlu kuntatt magħna għall-ewwel darba biex jirċievu xi forma ta’ għajnuna, filwaqt li l-ġimgħa l-oħra kellna 12-il persuna fuq ġimgħa sħiħa li talbu l-għajnuna. Id-diffikultà li qed ikollna hi li l-persuni li jiddeċiedu li jridu l-għajnuna huma volatili ħafna, allura forsi llum iddeċidew li jċemplu għall-għajnuna għax kellhom ċirkostanza u kapaċi meta jasal l-appuntament, lil dak li jkun lanqas biss tarah. 

IĊ-CHAIRPERSON: Ikollkom no shows.

IS-SUR NOEL XERRI: In-numri qed jiżdiedu. Iktar ma jgħaddi ż-żmien, iktar persuni qegħdin iċemplu għall-għajnuna. Id-diffikultà tagħna hi biex inlaħħqu biex niltaqgħu ma’ dawn il-persuni. Il-policy tagħna hi li meta wieħed iċempel, jekk jista’ jkun sa 48 siegħa wara nċemplulu lura u nagħtuh appuntament, però l-appuntament jiddependi mid-disponibbiltà tal-istaff li għandna. Aħna, bħala Fondazzjoni, għandna 12-il persuna full-time, imma qegħdin insibu diffikultà serja biex nimlew ċerti vacancies, b’mod speċjali f’dak li għandu x’jaqsam ma’ terapija. Tinsewx li aħna qegħdin ibbażati Għawdex, allura l-pool hija iżgħar. Issib min jgħidlek li jippreferi jaħdem Malta, ħalli meta joħroġ ma jiltaqax mal-klijentela tiegħu. Ċerti entitajiet kapaċi joffru prodott aħjar milli kapaċi noffru aħna, però qegħdin naħdmu biex kemm jista’ jkun inwessgħu t-tim tagħna sabiex nilħqu iktar nies. Se nkun ċar. It-tim tagħna huwa flessibbli ħafna għax għandna persuni li xogħolhom huwa li jagħmlu t-terapija, li jagħmlu l-assessments u li jaraw ir-residenza għaddejja. Qishom qegħdin jilbsu ħafna kpiepel f’daqqa waħda. Ir-raġuni hi li aħna organizzazzjoni żgħira u kemm jista’ jkun irridu nlaħħqu mad-domanda u nkunu flessibbli. 

It-tieni mistoqsija kienet dwar l-etajiet. L-etajiet, jien narahom għadhom l-istess, fis-sens li persuni ta’ 14-il sena u ta’ 15-il sena li jitolbu l-għajnuna kellna u għadu qed ikollna. Iva, jien naħseb li dawk in-numri qed jiżdiedu. Inċidentalment dan l-aħħar kellna wkoll referrals minn ċerti skejjel fejn qegħdin isibu tfal jabbużaw mis-sustanzi. Bħalma diġà għedt, qegħdin nipprovaw nimbottaw f’dan ir-rigward biex, kemm jista’ jkun, noħolqu iktar kuxjenza u għarfien. Dan l-aħħar kellna għalliema li qaltilna li mhijiex kapaċi tagħraf il-highlighter mill-vape, għax il-vapes qegħdin ikunu kulur il-highlighter. Jiġifieri għandna dawn iċ-ċirkostanzi kollha. Qegħdin naħsbu wkoll f’taħriġ għall-istaff tal-iskejjel. 

Jekk immorru lura għall-etajiet, qed ikollna nies li għandhom 50 sena u 60 sena u dik toffri ċerti sfidi, b’mod speċjali meta trid tagħmel ċerta terapija fi gruppi u ċerta terapija residenzjali, għax għandek varjazzjoni kbira fl-etajiet. Il-mentalità taż-żgħażagħ li telgħin tinbidel malajr, allura għandek dawn id-differenzi. Mill-banda l-oħra, biex inkun onest, aħna naraw ċerti stejjer ta’ suċċess. Ma rridx ngħid li kollox ikrah, għax ikun hemm min jara li ħajtu tagħmel iktar sens mingħajr sustanzi. 

IĊ-CHAIRPERSON: Taħseb li hu utli jekk taqsam magħna persentaġġi ta’ suċċess, jekk għandkom? Naf li se jvarjaw minn sustanza għal sustanza, però għandek xi ballpark figure?

IS-SUR NOEL XERRI: Se nkun onest miegħek. Se nsemmi żewġ sitwazzjonijiet u ma rridx ninstema’ li qed nipprova naħrab mid-domanda tiegħek, għax jien sinċerament m’għandix figuri, u se ngħidlek għalfejn. Jien insib ruħi f’diffikultà biex nikkalkula suċċess. Fil-fatt, aħna m’għandniex gradwazzjoni. Meta bniedem jirrikorri għas-servizzi tagħna, aħna nenfasizzaw li jkompli jsegwi xi forma ta’ terapija għal ħajtu kollha billi jattendi l-AA u l-NA, eċċ. Nixtieq naqsam xi ħaġa miegħek, għax huwa diffiċli li tiddeskrivi s-success. Trid tara jekk suċċess huwiex dak il-bniedem li waqaf juża d-drogi u mar id-dar isawwat il-mara jew dak il-bniedem li xi kultant juża, imma l-ħajja tiegħu fil-familja saret aħjar. Ftit tas-snin ilu kellna tifel li ġie magħna, kien riferut mill-Isptar Monte Carmeli, kien bniedem intelliġenti, eċċ., u biex ma nidħolx fid-dettall ġie għandna, għamel il-programm, għamel il-parti residenzjali tal-programm, mar lura d-dar, iltaqa’ ma’ ċerti nies, irkada u reġa’ ġie għandna. Din id-darba ħdimna daqsxejn iktar on the long term, mar lura, sab xogħol u bqajna nsegwuh għal ċertu numru ta’ xhur. Kien stabbli u wara sentejn li spiċċa minn magħna, ġiet ġurnata meta ltaqa’ mal-istess ħbieb li kien iltaqa’ magħhom qabel, mar juża d-drogi u tilef ħajtu. Ommu ġiet iżżurna u qaltilna: Grazzi talli lil ibni tajtuhuli għal sentejn. Storja ta’ suċċess li mhijiex storja feliċi, però mill-banda l-oħra l-għan tagħna hu li nikkumbattu kontinwament ma’ ċirkostanzi li meta tħares lejn il-vizzji, il-vizzji fihom ħafna truf u ħafna varjanti. Għandek is-soċjetà inġenerali, il-policies li jeżistu fis-soċjetà, il-kultura li teżisti fis-soċjetà, il-fattur psikoloġiku tal-individwu, il-fattur soċjali ta’ kemm għandek appoġġ minn tal-familja, il-kondizzjoni mentali tal-individwi, eċċ. 

IĊ-CHAIRPERSON: Skużani se ninterrompik, imma hemm element ta’ ġenetika fiha wkoll.

IS-SUR NOEL XERRI: Iva, Hemm ukoll. Jiġifieri hemm ħafna varjanti però, having said that, il-Ministeru għall-Politika Soċjali qed jipprova jniedi studju biex jevalwa proprjament dak li qed tgħid int. Naturalment, id-diffikultà tiegħi hija dik li għadni kif semmejt, ta’ fejn huma l-kriterji. Li tista’ tagħmel hu li toħroġ daqsxejn indikazzjoni u daqsxejn ta’ stampa u tara jekk ċerti ċirkostanzi jaħdmux aħjar b’ċertu mod, però jibqa’ l-fatt li għandek ħafna fatturi. 

IĊ-CHAIRPERSON: L-Onor. Abigail Camilleri.

ONOR. ABIGAIL CAMILLERI: Semmejt l-istigma. Kien hemm drabi fejn minħabba l-istigma, l-istejjer ta’ suċċess ma baqgħux stejjer ta’ suċċess? Għax ħafna drabi bniedem wara li jirrikorri għall-għajnuna jipprova jerġa’ jintegra lura fis-soċjetà. Jekk isib problema biex jintegra lura fis-soċjetà jew biex isib xogħol, jista’ jkun li jerġa’ jaqa’ għall-vizzju. Qed ngħid dan, anke biex nitfa’ għarfien hemm barra biex din l-istigma naqtgħuha, għax dawn in-nies għandhom bżonn iktar għajnuna. Min-naħa tagħkom, naħseb li biex ikollkom stejjer ta’ suċċess, għandkom bżonn l-għajnuna min-naħa tas-soċjetà biex lil dawn in-nies inkomplu nagħtuhom l-għajnuna li għandhom bżonn. 

IS-SUR NOEL XERRI: Biex inkompli nżid miegħek, waħda mid-diffikultajiet li nsib hi li persuna trid tintrass u tintrass sew biex titlob l-għajnuna. F’kelma waħda, meta qed ngħid tintrass irrid infisser li persuna trid tiġi daharha mal-ħajt sew biex titlob l-għajnuna, għax dejjem ikun hemm dik il-biża’ ta’ kif se jaraha l-imgħallem, kif se jarawha n-nies ta’ madwarha, li se jarawha bħala falluta, eċċ. Jien għandi d-diffikultà li ħafna minn dawk li jużaw ċertu tip ta’ sustanzi jaħsbu li n-nies ta’ madwarhom ma jafux li jagħmlu użu minn ċerti sustanzi, u dan huwa fatt across the board. Dik il-biża’ tal-istigma għadha hemm. 

Mill-banda l-oħra, għandna sitwazzjonijiet fejn l-użu fil-pubbliku qed jiżdied b’mod esaġerat, kemm Għawdex u kif ukoll Malta. Dan l-aħħar, student Għawdxi qalli li t-Tnejn fit-8.00 a.m. ħareġ mill-appartament biex imur l-Università u malli ħareġ, fl-Imsida stess ra lil xi ħadd faċċata tiegħu fit-triq qed jiġbed il-cocaine, mhux kannabis. Naturalment, m’hemmx għalfejn ngħidilkom, għax huwa fatt magħruf li l-kannabis tista’ teħodha fit-triq. Kull fejn ġie legalizzat l-użu tal-kannabis kemm f’pajjiżna, kemm fl-Amerika, eċċ., l-użu tal-kannabis fil-miftuħ kiber ħafna. 

Immorru lura għall-istigma. Hemm ħafna persuni li jsibuha diffiċli biex jgħidu li marru jitolbu l-għajnuna. U dan minkejja li fuq il-midja soċjali qegħdin naraw ċerti persuni joħorġu fil-pubbliku u jgħidu li marru jitolbu l-għajnuna. Hawn forsi ta’ min jgħid li aħna bħala fondazzjoni ma nimbottawx persuni biex jidhru fuq il-midja, eċċ. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Nirringrazzja lill-OASI. Jien niddikjara li għandi daqsxejn bias lejn din l-NGO għax fiż-żmien li kont inkanta sirt naf biha u ħdimt magħha ftit mill-qrib ukoll, però hemm xi ħaġa fil-preżentazzjoni tiegħek li xtaqt nidħlu daqsxejn iktar bil-lenti fuqha. 

Fil-preżentazzjoni dwar il-primary drug, inti għedtilna li fl-2020 kellkom 12% u fl-2021 kellkom 10% każijiet ta’ kannabis u issa hawnhekk qegħdin naraw 5.7%. Min-naħa l-oħra, qegħdin naraw 44% li huma cocaine u l-iktar ħaġa li tinkwetani hija l-crack cocaine b’16.5%. L-ewwel ħaġa, nixtieqek tispjega, anke għal min qed isegwina, x’inhi d-differenza bejn addict tal-powder cocaine u tal-crack cocaine. Ladarba l-OASI u organizzazzjonijiet oħrajn kienu daqshekk kontra l-legalizzazzjoni tal-kannabis u qed jonqsu n-nies li jirrikorru għall-għajnuna minħabba l-kannabis, xtaqtek tispjegalna ftit kif taħseb li din il-ħaġa qed taffettwa x-xenarju. 

IS-SUR NOEL XERRI: Ħalli nibdew mill-parti s-sempliċi fuq l-istorja tal-cocaine, forsi ta’ min insemmiha din. Jien ilni ftit mhux ħażin f’dan ix-xogħol – kelli x-xagħar meta bdejt – u dak iż-żmien il-maġġoranza tal-persuni kienu jiġu għandna jew bi problema ta’ eroina jew bi problema ta’ alkoħol. Dak iż-żmien il-cocaine kienet tiġi kkonsidrata bħala the rich man’s drug u ried ikollok flus mhux ħażin biex tkun tista’ taffordja l-użu tagħha. Se nkun ċar magħkom. Barra minn hekk, il-cocaine ta’ dak iż-żmien kienet iktar tajba, tagħtik ċertu gost, eċċ. Illum il-ġurnata meta tistaqsi lil xi ħadd x’tip ta’ sustanzi uża, jekk użax kannabis u LSD, jgħidlek li iva. By the way, se niftaħ bracket, dawn it-tip ta’ LSD, mushrooms u ayahuasca, għalkemm għadhom underground, qed jiksbu ċerta popolarità għall-użu spiritwali tagħhom. Jgħidlek li għalhekk ġie għandna, għax għandu problema minħabba li l-cocaine kissritu. Meta tistaqsih jekk qattx mess eroina, jgħidlek: Le, ma tarax! Jien m’iniex junkie. Ta’ min jgħid li l-eroina – b’daqshekk ma rridx ninftiehem li qed ngħid li l-eroina hija tajba jew li aħjar tmur tabbuża mill-eroina milli minn sustanzi oħrajn – għandha effett qawwi fuq il-ġisem u fiżikament il-bniedem jitkisser, però mentalment ma tiġrilux daqshekk ħsara daqskemm tiġrilu bil-cocaine. Il-cocaine qed tagħmel ħsara kbira. Għandna numru qawwi ta’ persuni li jaħsbu li l-cocaine hija rikreattiva u tista’ tużaha darba kultant, bħal pereżempju fl-Ewwel tas-Sena, fi żmien il-Milied jew fil-festa, eċċ. Dan apparti t-taħlit li qed ikun fihom ċerti sustanzi. 

Having said that, ħalli nirrispondi għalll-mistoqsija tiegħek fuq id-differenza bejn il-cocaine li hija trab u l-cocaine li hija crack. Il-bażi hija l-istess. Il-cocaine powder tisniffjaha, filwaqt li l-crack tpejjipha. Id-differenza hi li l-crack hija ħafna iktar addictive. Bil-powder forsi tagħmel għaxar minuti jew 20 minuta high, imbagħad tiġi down, għax meta tlajt hemm fuq se tieħu tisbita ’l isfel. Bil-crack se tiġi ħafna iktar high f’inqas ħin, imma mbagħad it-tisbita se tkun iktar qawwija. Bil-crack se tispiċċa tonfoq ħafna iktar flus. Ta’ min isemmi wkoll li hawn kultura, li l-istatistika mhux qed taqbadha, fejn għandek negozji ta’ cocaine relattivament tajbin flimkien ma’ prostituzzjoni. Jiġifieri għandek organizzazzjonijiet li qegħdin jorganizzaw dawn it-tip ta’ parties fejn tkun garantita l-anonimità, sustanzi ta’ ċerta purità, eċċ., li qed iqumu ammont kbir ta’ flus. Niftakar individwu li kellu paga ta’ kważi €120,000 fis-sena u meta wasal il-Milied ma kellux biex jixtri rigal għat-tifla tiegħu. €7,000 tajjarhom f’weekend. 

Ħalli mmur lura għall-kwestjoni tal-kannabis. Meta qed ngħid li kellna 12% fl-2020, 10% fl-2021 u 6% fl-2022 ma jfissirx li l-użu tal-kannabis naqas, anzi pjuttost naħsbu li l-użu tal-kannabis żdied, u dan issa jrid joħroġ ċar mill-istatistiċi tal-European School Survey Project on Alcohol and Other Drugs (ESPAD) b’mod speċjali f’etajiet żgħar. Għal min ma jafx, l-ESPAD huwa kwestjonarju li jsir lill-istudenti tal-Form 5 kollha ta’ Malta u Għawdex li permezz tiegħu, bejn wieħed u ieħor, ikunu qabdu bejn 94% u 96% ta’ dik il-popolazzjoni u nkunu nistgħu naraw x’qegħdin jirrapportaw il-persuni. 

Jiena nispjega dik il-figura bħala faxxa sħiħa ta’ nies li qegħdin jinterpretaw u jgħidu li għax issa l-kannabis saret legali, m’hemmx iktar ħsara. Għaldaqstant, ma jħossux il-bżonn li jirrikorru għall-għajnuna, għax fejn qabel l-employer kien jissikka ftit iċ-ċintorin, fejn qabel il-Pulizija setgħu jissikkaw iktar iċ-ċintorin u fejn qabel kellek id-Drug Offence Rehabilitation Board (DORB) li kien jgħid li ma tistax tuża l-kannabis għax tkun qed tikser il-liġi, illum il-ġurnata f’ċerti sitwazzjonijiet mhumiex qegħdin ifittxu daqshekk għajnuna f’dak ir-rigward. 

ONOR. CLAUDETTE BUTTIGIEG: Fil-kumment tiegħek, inti għedt ukoll li ma tħarsux lejn is-sustanza, imma tħarsu lejn l-addiction. Niftakar li dan l-argument kien sar ukoll fid-diskussjoni li saret qabel m’għaddejna l-Liġi dwar il-Kannabis. Il-fatt li tagħmlu dan l-argument, dan ifisser li hemm predispożizzjoni aktar mill-individwu, iktar milli s-sustanza nnifisha? Jiġifieri l-addiction qiegħda hemm, allura jekk ma tkunx kannabis tista’ tkun cocaine jew xi ħaġa oħra? Dak hu l-argument?

IS-SUR NOEL XERRI: Iva, hekk hu. Iktar milli s-sustanza, jekk mhijiex cocaine tista’ tkun affarijiet oħrajn. Fil-fatt, aħna nużaw il-kelma “cross addiction”, fejn meta bniedem jieqaf jabbuża minn sustanza, faċilment idur għal sitwazzjonijiet jew sustanzi oħrajn. Case in point, meta bniedem jieqaf jabbuża mill-alkoħol jew mill-cocaine, ġeneralment l-iktar sustanzi li huma aċċessibbli u fl-istess ħin jipprovdu ċertu konfort huma l-ikel jew is-sess, allura he indulges himself to the extreme in these situations. Dik hija waħda. 

Hemm ukoll li meta bniedem ikun qed juża ċerti sustanzi bħal alkoħol, kannabis, cocaine, eċċ., jitgħallem jikkumbatti mas-sitwazzjonijiet tal-ħajja permezz ta’ dawn is-sustanzi, allura jkun qed jaddotta ċerti mekkaniżmi li biex ibiddilhom irid iż-żmien tiegħu. Mhuwiex faċli li bniedem jagħmel qabża minn stil ta’ ħajja għall-oħra. Barra minn hekk – u hawnhekk hawn min jgħallimni – bl-użu ta’ ċerti sustanzi se jkun hemm ċertu tibdil fin-nervituri tal-bniedem, se jkun hemm neuroplasticity li tieħu ż-żmien biex tinbidel. Għalhekk, aħna nipprovaw inħarsu lejn l-addiction u lejn ċerti patterns li huma marbutin mal-addiction. 

Jekk tippermettili, nixtieq nirrakkonta storja żgħira ta’ chef li kien jixrob u meta rtira kien jieħu ħsieb it-tisjir tad-dar. Kull filgħodu kien imur jixtri l-ħaxix u l-inbid u kien jaħbih hu u dieħel id-dar, allura l-ħin kollu ġej u sejjer jixrob, sakemm fl-aħħar ħabat u kellu jiġi għandna. Meta ġie għandna beda jifhem u jitgħallem. Hu kellu ċerti kwestjonijiet tal-passat, imma beda jara ċerti patterns. Meta mar lura lejn id-dar baqa’ jieħu ħsieb it-tisjir, imma din id-darba minflok jixtri l-alkoħol kien jixtri l-ħelu. Dan illum miet u baqa’ ma xorobx sakemm miet. Dan kien qasir u beda jżid fil-piż u l-mara kienet tgħidlu biex ma jikolx ħelu, imma kien jagħmel l-istess proċess. Kien jaħbih. Hu tgħallem u qal li kulma għamel kien li biddel is-sustanza, imma baqa’ jagħmel l-istess proċess. U dak hu l-punt. Dik hi l-addiction. 

IĊ-CHAIRPERSON: Grazzi. Jekk ma fadalx domandi, nagħmlu daqsxejn riassunt. Nirringrazzjakom mill-ġdid tal-preżenza tagħkom. Għamilt ftit noti dwar ir-rakkomandazzjonijiet li offrejtulna u jekk il-Membri tal-Kumitat jaqblu, lest li ngħaddi tlieta minnhom: Lill-Ministeru għall-Ġustizzja fejn qed tirreferi għall-emenda tal-artikolu 338(ff) tal-Kodiċi Kriminali; lill-Ministeru għas-Saħħa fejn qed titkellem fuq dual diagnosis u statistiċi assoċjati; u lill-Ministeru għall-Intern fejn qed issemmi – u hawnhekk naqbel perfettament – statistika ta’ drug-induced violence u l-effetti fil-familja u l-effetti fit-toroq. Jekk naqblu, nista’ ngħaddi dawn ir-rakkomandazzjonijiet lill-kollegi.

ONOR. CLAUDETTE BUTTIGIEG: Sur President, issemmiet ħafna l-kelma “riċerka”. Ma tkunx idea ħażina li jew il-Ministeru għall-Edukazzjoni jew is-Segretarju Parlamentari għar-Riċerka jagħmlu riċerka dwar id-drug use cost estimation u l-istess waħda ta’ domestic violence, għax ħafna drabi jittieħdu deċiżjonijiet li hemm bżonn ikunu research-based.  

IĊ-CHAIRPERSON: Għal dawk li kienu qegħdin isegwuna, din il-laqgħa saret biex nirċievu informazzjoni mill-Fondazzjoni OASI dwar is-sitwazzjoni f’Għawdex. Imma, kif iddeskriva tant tajjeb is-CEO, il-Fondazzjoni ta’ Għawdex tilqa’ persuni minn Malta wkoll, allura din mhijiex stampa ċara ta’ x’qed jiġri Għawdex biss. Irċevejna informazzjoni interessanti ... 

IS-SUR NOEL XERRI: Fil-fatt, kont se nirreferi għaliha. Fil-bidu għaddejtilkom żewġ dokumenti: ir-rapport tal-ħidma tal-Fondazzjoni għall-2022, kif ukoll rapport fuq konferenza li għamilna din is-sena dwar it-tfal u l-addiction. Wieħed mill-fatturi li ħareġ ċar f’dan ir-rigward hu li din il-liġi l-ġdida li tippermetti l-użu jew it-tkabbir tal-kannabis fil-privat mingħajr l-ebda kontroll, eċċ., qed tkun ta’ detriment għat-tfal tagħna. 

IĊ-CHAIRPERSON: Qabel ma nikkonkludu din il-laqgħa tal-lum, irrid ngħid li bl-ebda mod xi ħadd mill-kollegi tagħna mhu qed jgħid li hemm xi sustanzi abbużivi li huma tajbin għas-saħħa. Nixtieq li kull min qed isegwina jkun konxju tal-fatt li aħna hawnhekk ilkoll naqblu li kull sustanza abbużiva hija ta’ detriment għas-saħħa. Dak huwa punt kruċjali. Fil-pjan tiegħi, ma kellix li nidħlu fid-dettall ta’ kull sustanza, imma kull sustanza hija ħażina. 

Nirrakkonta storja żgħira. Meta kont għadni student tal-Mediċina daħlet l-ewwel pazjenta fl-Isptar ta’ Għawdex, li kienet tfajla, minħabba l-ecstasy. Għal min qed isegwina, speċjalment it-tfal, din ma kenitx ħadet overdose ta’ ecstasy, imma kienet ħadet pillola waħda ta’ ecstasy, imma l-ecstasy tista’ tagħtik side effects li aħna ngħidulhom idiosyncratic, jiġifieri jekk ikollha tiġi għalik, din il-komplikazzjoni tiġi għalik. Ovvjament, bħala l-ewwel każ la l-Isptar Ġenerali ta’ Għawdex u lanqas l-Isptar Mater Dei ma konna nafu x’għandna nagħmlu, u għadni niftakarna lill-kollegi senior tiegħi jċemplu sptar ġo Londra. M’hemmx għalfejn ngħid li din it-tfajla ma spiċċatx tajjeb wisq. Għal min kien qiegħed isegwina u b’xi mod jew ieħor qed jitħajjar jipprova dawn is-sustanzi, irrid ngħid li dawn is-sustanzi ma jwasslu għal xejn tajjeb. 


MINUTI 

IĊ-CHAIRPERSON: Ngħaddu issa għall-konferma tal-Minuti tal-aħħar żewġ laqgħat, jiġifieri Laqgħa Nru 9 kif ukoll Laqgħa Nru 10. Jistgħu jiġu kkonfermati? (Onor. Membri: Iva)

Il-Minuti tal-laqgħa Nru 9 li saret fid-19 ta’ Ġunju 2023 u tal-laqgħa Nru 10 li saret fis-16 ta’Ottubru 2023, ġew ikkonfermati. 


IĊ-CHAIRPERSON: Sakemm m’hawnx xi punti oħrajn li tixtiequ tqajmu, ejja naraw meta nistgħu nagħmlu l-laqgħa li jmiss. Nissuġġerixxi li nerġgħu niltaqgħu wara l-vaganzi tal-Milied. Il-Kumitat huwa aġġornat għal nhar it-Tnejn 15 ta’ Jannar, 2024 fl-4.30 p.m., sakemm ma jinqalgħux impenji oħrajn.

Nirringrazzja lil kull min kien preżenti għal din il-laqgħa tal-lum.

Fis-6.05 p.m. il-Kumitat aġġorna għal nhar it-Tnejn 15 ta’ Jannar 2024.

